Монгол Улсын Их Хурлын  2011 оны намрын ээлжит чуулганы Аюулгүй байдал, гадаад бодлогын байнгын хорооны 2012 оны 01 дүгээр сарын 04-ний өдөр /Лхагва гариг/-ийн хуралдаан 15 цаг 15  минутад Төрийн ордны “А” танхимд эхлэв.

Улсын Их Хурлын гишүүн, Байнгын хорооны дарга Я.Батсуурь ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52,6 хувийн ирцтэй байв. Үүнд:
Чөлөөтэй: С.Батболд, З.Энхболд, М.Энхболд, Н.Энхболд.

Өвчтэй: С.Баяр, Р.Гончигдорж, О.Чулуунбат.

Тасалсан: Р.Амаржаргал, Ц.Шинэбаяр.

Нэг. Монгол Улсын цөмийн зэвсэггүй статусын тухай Гадаад  харилцааны сайд Г.Занданшатарын мэдээлэл.

Хэлэлцэж буй асуудалтай холбогдуулан Гадаад харилцааны сайд Г.Занданшатар, мөн яамны Олон улсын байгууллагын газрын захирал С.Онон, дэд захирал Г.Баттунгалаг, зөвлөх Л.Гансүх, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нарын бүрэлдэхүүнтэй ажлын хэсэг байлцав.

Монгол Улсын цөмийн зэвсэггүй статусын тухай Гадаад харилцааны сайд Г.Занданшатар мэдээлэв.

Мэдээлэлтэй холбогдуулан Улсын Их Хурлын гишүүн Я.Батсуурийн асуусан асуултад Гадаад харилцааны сайд Г.Занданшатар хариулж, тайлбар хийв.

Уг асуудлыг 15 цаг 35 минутад хэлэлцэж дуусав.

Хоёр. Монгол Улсаас Бутаны Вант Улстай дипломат харилцаа тогтоох тухай /зөвшилцөх/.

Хэлэлцэж буй асуудалтай холбогдуулан Гадаад харилцааны сайд Г.Занданшатар, мөн яамны Стратеги төлөвлөлт, хяналт шинжилгээ, үнэлгээний газрын захирал Г.Батжаргал, мөн газрын атташе Х.Энх-Орших, Улсын Их Хурлын Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нарын бүрэлдэхүүнтэй ажлын хэсэг байлцав.

Монгол Улсаас Бутаны Вант Улстай дипломат харилцаа тогтоох тухай Гадаад харилцааны сайд Г.Занданшатар танилцуулав.

Танилцуулгатай холбогдуулан Улсын Их Хурлын гишүүдээс асуух асуулт, санал гараагүй.

Я.Батсуурь: Монгол Улсаас Бутаны Вант Улстай дипломат харилцаа тогтоохыг дэмжье.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Засгийн газарт хүргүүлэхээр тогтов.

Хуралдаан 15 цаг 45 минутад өндөрлөв.

Тэмдэглэлтэй танилцсан:

АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ ДАРГА
Я.БАТСУУРЬ
Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ  АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2012 ОНЫ 01 ДҮГЭЭР САРЫН 04-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Я.Батсуурь: -Өнөөдрийн Байнгын хорооны ээлжит хуралдаан эхлэхэд бэлэн болж байна. Ирц ерөнхийдөө бүрдсэн байна.

Эхний ээлжинд мэдээллээ сонсъё. Өнөөдөр Байнгын хорооны хуралдаанаар хоёр асуудал байгаа.

1.Монгол Улс цөмийн зэвсэггүй статусын тухай Гадаад харилцааны сайд Г.Занданшатар сайдын мэдээлэл байгаа.

2.Монгол Улс Бутаны Вант Улстай дипломат харилцаа тогтоох тухай асуудлыг зөвшилцөх асуудал байгаа.

Хэлэлцэх асуудлаар саналтай гишүүд байна уу?

-Байхгүй учраас баталъя.

Эхний асуудал, Г.Занданшатар сайдын мэдээллийг сонсъё.

Ажлын хэсэг наашаа сууя. Ажлын хэсгийг танилцуулъя. Гадаад харилцааны яамны Олон улсын байгууллагын газрын захирал Онон, Гадаад харилцааны яамны Олон улсын байгууллагын газрын дэд захирал Баттунгалаг, Гадаад харилцааны яамны Олон улсын байгууллагын газрын зөвлөх Гансүх.

Г.Занданшатар сайдыг мэдээлэл хийхийг урьж байна.

Г.Занданшатар: -Байнгын хорооны гишүүдийн энэ өдрийн амгаланг айлтгая. Саяхан болсон орчин үеийн дипломат алба байгуулагдсаны 100 жилийн ойн баярын мэндийг хүргэе.

Ингээд материал нь нэгэнт тарчихсан учраас би аль болохоор товчлоод танилцуулъя гэж бодож байна.

Монгол Улсын аюулгүй байдлыг улс төр, дипломатын аргаар хангах зорилтыг хэрэгжүүлэх хүрээнд манай улс анх 1992 онд НҮБ-ын ерөнхий ассамблейн 47 дугаар чуулганы үеэр өөрийн нутаг дэвсгэрийг цөмийн зэвсэггүй бүс хэмээн зарласан. Улмаар 1998 онд Монгол Улсын олон улсын аюулгүй байдал, цөмийн зэвсэггүй статусын тухай тогтоолыг НҮБ-ын ерөнхий ассамблейн 53 дугаар чуулганаар батлуулж, олон улсын хамтын нийгэмлэгийн дэмжлэгийг авсан. 2000 оны 02 дугаар сарын 03-нд Монгол Улсын Их Хурал цөмийн зэвсэггүй статусаа тодорхойлж, цөмийн зэвсгээс ангид байх тухай Монгол Улсын хууль болон түүнтэй холбогдуулан авах арга хэмжээний тухай 19 дүгээр тогтоолыг баталсан юм.

Өнгөрсөн хугацаанд манай улс цөмийн зэвсгээс ангид байх тухай хууль Монгол Улсын олон улсын аюулгүй байдал, цөмийн зэвсэггүй статусын тухай ерөнхий ассамблейн тогтоолын заалтуудыг хэрэгжүүлэх талаар НҮБ, олон улсын бусад холбогдох байгууллагуудтай идэвхтэй үйл ажиллагаа явуулж ирсэн бөгөөд энэ үр дүнгээ Гадаад харилцааны яамны удирдлага, Засгийн газар болон Улсын Их Хурлын Аюулгүй байдал, гадаад бодлогын байнгын хороонд тухай бүр илтгэж, чиглэл авч ажиллаж байсан ийм байна. Энэ бол өмнө нь нэлээн олон удаа, тухайлбал НҮБ-ын 55, 57, 59, 61, 63,65 дугаар чуулганаар Монгол Улсын цөмийн зэвсэггүй статусын асуудлаарх тогтоолыг хэлэлцүүлж батлуулж байсан. Тогтоолын хэрэгжилтийн тухай НҮБ-ын ерөнхий нарийн бичгийн даргын илтгэлийг 6 удаа оруулж хэлэлцүүлж байсан.

Цөмийн зэвсэггүй статусын олон улсын хэмжээнд баталгаажихын тулд юуны өмнө цөмийн зэвсэггүй гүрнүүдийн дэмжлэгийг авах нь онцгой ач холбогдолтой. НҮБ-ын аюулгүйн зөвлөлийн цөмийн зэвсэг бүхий 5 гишүүнээр, P-5-аар мэдэгдэл гаргуулсан. Уг мэдэгдлийн гол ач холбогдол нь аюулгүйн зөвлөлийн байнгын гишүүд цөмийн зэвсэггүй бүсүүдэд олгож байсан баталгаагаа нэг улсын хувьд баталсанд оршиж байгаа юм. Энэхүү мэдэгдэл нь НҮБ-ын ерөнхий ассамблейн дээрх тогтоолуудыг заавал биелүүлэх эрх зүйн баримт бичиг болохгүй тул статусыг цаашид олон улсын эрх зүйн үндэстэй болгон баталгаажуулах арга замыг эрэлхийлэн ажиллаж байна.

Өнгөрсөн хугацаанд хоёр үндсэн чиглэлээр ажиллаж ирсэн гэж үзэж байгаа. Нэгдүгээрт, цөмийн зэвсэггүй статус баталгаажуулах үүднээс Монгол Улс хоёр хөрш оронтойгоо, БНХАУ, ОХУ-ын хооронд гурван талт гэрээ байгуулж, түүний хавсралт протокол цөмийн зэвсэгтэй бусад гүрнүүдээр гарын үсэг зуруулах талаар ажиллаж, саналаа тавьж ирсэн.

Гурван талт гэрээ байгуулах нь 2001 оны 09 дүгээр сард Японы Саппоро хотод зохион байгуулсан цөмийн зэвсэгтэй 5 гүрэн Монгол Улсын төрийн бус шинжээчдийн уулзалтаас гаргасан зөвлөмжинд тусгагдсан нэг хувилбар юм.

Манай тал ОХУ, БНХАУ-тай байгуулах гэрээнд тусгаж болох үндсэн санаануудаа 2002 оны эхээр Орос, Хятадын талд бичгээр уламжилсан. Оросын тал 2002 оноос хойш Монголын талын тодорхой төслийг хүлээж байна гэсэн байр суурьтай байж ирсэн бөгөөд 2006 онд Ерөнхийлөгчийн ОХУ-д хийсэн айлчлалын үеэр дахин нотолсон.

Гурван талт гэрээ байгуулах асуудлыг 2004 оны 07 дугаар сарын 09-нд Гадаад хэргийн сайдын зөвлөлийн хурлаар хуралдаж танилцуулсан. Мөн эндээс ОХУ, Хятадын талтай урьдчилсан зөвлөлдөөнүүдийг хийх шийдвэр гаргаж байсан байна.

ОХУ, Хятадын зүгээс хүсэлт болгосны дагуу манайх гурван талт гэрээний болон хавсралт протоколын төслийг бэлтгэж Гадаад хэргийн сайдын зөвлөлийн хурлаар хэлэлцүүлж чиглэл авсан. Улмаар 2007 оны 09 дүгээр сард ОХУ, Хятадын Элчин сайд нарт гардуулсан.

Энэ талаар яриа хийх асуудлыг удаа дараа сайдын зөвлөлөөр хэлэлцүүлж, удирдамжийг батлуулж, асуудлыг ерөнхийд нь зохицуулж байх чиглэлийг Вена-д суугаа Элчин сайд Байнгын төлөөлөгч Ж.Энхсайханд үүрэг болгосон байгаа юм. Энэ бол 2009-2010 онд хийх ажлын чиглэлийг гаргасан.

ОХУ, Хятадтай зөвлөлдөх уулзалтыг 2009 оны 3 болон 9 дүгээр сард Женев хотноо тус тус санал солилцсон. Энд хоёр дахь удаагийн уулзалтын үеэр Орос, Хятадын төлөөлөгчид гэрээнд цөмийн зэвсэгтэй бусад гурван гүрнийг татан оролцуулах санал тавьсан. Үүнийгээ тэд “бид цөмийн зэвсэггүй нэг улстай гэрээ байгуулж, зохисгүй үр дагавар бүхий жишиг тогтоомооргүй байна. Цаана нь цөмийн зэсвэгтэй гурван гүрэн байгаа. Тиймээс гурван талт гэрээг ОХУ, БНХАУ-ын парламент зөвшөөрөхгүй” гэж тайлбарласан. Түүний оронд гэрээг цөмийн зэвсэгтэй 5 гүрэн нэмэх нь Монгол гэсэн хэлбэрээр авч үзэхийг санал болгосон. Энэ үеэр ОХУ, Хятадын төлөөлөгчид гэрээний төсөлтэй холбогдуулж 26 зүйл бүхий 9 хуудас асуулгыг манай талд бичгээр гардуулсан. 

Гурван талт гэрээний болон хавсралт протоколын төслийг 2010 оны 5 дугаар сард Нью-Йорк хотноо болсон цөмийн зэвсэггүй хэрэгжилтийг хянан хэлэлцэх бага хурлын үеэр Америк, Англи, Францын талд албан ёсоор гардуулсан. P-3 бол асуудлыг судалж үзээд эргэж уулзалдах болсон.

2011 оны 01 дүгээр сарын 20-нд Вена болон Женевт суугаа манай Байнгын төлөөлөгч нар АНУ, Англи, Францын төлөөлөгчидтэй Женев хотноо уулзаж, цөмийн зэвсэггүй статусыг баталгаажуулах ажлын явцын талаар мэдээлэл хийсэн. Энэ үеэр Орос, Хятадтай хийж буй хэлэлцээнд Р-3-ыг оролцуулах тухай ОХУ, Хятадын саналыг дахин уламжилсан. Уулзалтын үеэр Америкийн төлөөлөгч баталгаа гаргасан гэрээ байтугай ердийн гэрээ ч Америкийн Сенатаар батлуулахад тун хэцүү байдгийг онцлон тэмдэглэсэн. Энэ үеэр манай талд баталгааны эвтэй хэлбэрийг олбол заавал гэрээ байх ёстой гэж зүтгэхгүй гэдгээ мэдэгдсэн байгаа. Р-3-ын эл асуудлаар өөр хоорондоо болон Орос, Хятадтай зөвлөлдөөд хариу мэдэгдэхээ илэрхийлсэн байгаа.

2011 оны 9 дүгээр сарын 20-нд Байнгын төлөөлөгч Ж.Энхсайхан цөмийн зэвсэг үл дэлгэрүүлэх асуудал хариуцсан АНУ-ын Ерөнхийлөгчийн тусгай төлөөлөгч, Элчин сайд Susan, Burke тэргүүтэй төлөөлөгчидтэй Вена хотноо уулзаж ярилсан. Энэ уулзалтын үеэр Элчин сайд Burke бол статусын асуудлаар Монголын байр сууринд нааштай өөрчлөлт гарах аяс байгаад баяртай байгаагаа илэрхийлсэн. Мөн баталгааг гэрээний хэлбэрээр гаргах асуудлыг хүлээн авахад тун хэцүү болохыг дахин нотолж Монгол Улсын цөмийн зэвсэггүй статусын асуудлаар ямар сонголтууд байгаа талаар Р-5 дотроо ярилцаж байгаа хэдий ч тодорхой шийдэлд хүрээгүй байгааг мэдэгдсэн. Тэрээр манай статусын асуудлыг АНУ-ын талаас гардан хариуцах болсноо тэмдэглэж, 2012 оны 04 дүгээр сард Венад ирэхдээ манай талтай дахин уулзахаа төлөвлөж байгаагаа илэрхийлсэн.

Монгол Улсын цөмийн зэвсэггүй статусыг цаашдаа хэтдээ олон улсын хүлээн зөвшөөрөгдсөн заншлын хэм хэмжээ болгох талаар тодорхой ажлууд хийгдэж байна. НҮБ-ын зэвсэг хураах асуудал эрхэлсэн ерөнхий нарийн бичгийн даргын орлогч Жаяанта Данапала 2002 оны 12 дугаар сарын 4-нөөс 6-нд Монгол Улсад айлчлахдаа цөмийн зэвсэггүй статусын талаар тодорхой заалтыг ерөнхий ассамблейн тогтоол улс төрийн шинж чанартай олон улсын бусад баримт бичигт үргэлжлүүлэн тусгаж байх нь яваандаа олон улсын зан заншлын хэм хэмжээ болдог тул өөрийн статусыг эрх зүйн хувьд баталгаажуулахад энэ арга замыг сонгох нь зүйтэй гэж зөвлөсөн юм.

Энэ дагуу Монгол Улсын цөмийн зэвсгийн статусыг баталгаажуулах асуудлыг дэмжсэн тухай заалтыг олон талт хамтын ажиллагааны баримт бичгүүдэд болон хоёр талын хамтарсан мэдэгдлүүдэд тусгаж, зан заншлын хэм хэмжээ болгох талаар нь анхаарч ажиллаж ирлээ. Жишээлбэл, цөмийн зэвсгийг үл дэлгэрүүлэх гэрээний биелэлтийг хянан хэлэлцэх тухай 2010 оны бага хурлын төгсгөлийн баримт бичиг, эвсэлд үл нэгдэх хөдөлгөөний сайд нар болон төр, засгийн тэргүүн нарын дээд хэмжээний бага хурлын төгсгөлийн баримт бичгүүд, АСЕАН-ны чуулганы сайд нарын уулзалтын даргын мэдэгдлүүд, Шанхайн хамтын ажиллагааны байгууллагын гишүүн орнуудын төрийн тэргүүн нарын тунхаглал, цөмийн зэвсэггүй бүс байгуулах тухай гэрээнд оролцогч талуудын бага хурлын тунхаглал, Монгол-ОХУ-ын ерөнхийлөгч нарын гарын үсэг зурсан 2000, 2006, 2010 оны тунхаглалууд, Монгол-Хятадын хамтарсан мэдэгдлүүд, Монгол-АНУ-ын хамтарсан мэдэгдлүүд, Монгол-Энэтхэгийн хамтарсан мэдэгдэл, Монгол-БНСУ-ын хамтарсан мэдэгдэл зэрэг нь орж байгаа болно.

Цөмийн зэвсэггүй статусыг баталгаажуулах үүднээс авч хэрэгжүүлсэн бусад арга хэмжээний талаар баримт бичигт нэлээн дэлгэрэнгүй дурдсан байгаа. Ер нь гол нь 2009 оны 04 дүгээр сарын 27-28-нд цөмийн зэвсэггүй бүсүүд болон Монгол талын зохицуулагч нарын бага хурлыг Монгол Улсад амжилттай зохион байгуулсан. 2 дугаар бага хурлыг 2010 оны 04 дүгээр сарын 30-нд Нью-Йорк хотноо зохион байгуулсан. Мөн бага хурлын нэрийг цаашдаа “Цөмийн зэвсэггүй бүсүүд болон Монгол” гэж нэрлэх болсон нь ач холбогдолтой арга хэмжээнүүд болсон. Энэ бол НҮБ болон олон улсын байгууллагын хүрээнд цөмийн зэвсэггүй статусын асуудлыг хэлэлцүүлж, бусад орны дэмжлэгийг авах, баримт бичгүүдэд тусгуулах чиглэлээр ажиллаж байгаа ажлуудын нэг илрэл юм.

Цөмийн зэвсгээс ангид байх тухай Монгол Улсын хууль батлагдсаны 10 жилийн ойг тэмдэглэх ажлын хүрээнд Вена дахь Байнгын төлөөлөгчийн газраас цөмийн зэвсгийг ил дэлгэрүүлэх гэрээг бэхжүүлэх нь сорилт ба боломжууд сэдвээр дугуй ширээний ярилцлагыг 2010 онд зохион байгуулсан. Мөн манай цөмийн зэвсэггүй статусын тухай танилцуулга бүхий товхимолыг англи хэл дээр хэвлэж тараасан.

Цөмийн аюулаас ангид байхын төлөө “Цэнхэр сүлд” төрийн бус байгууллага, Цөмийн энергийн газар, Үндэсний хөгжил, шинэтгэлийн хороотой хамтран Цөмийн энерги-21 дүгээр зуунд аюулаас авралд судлаачдын үзэл бодол сэдэвт эрдэм шинжилгээний бага хурлыг 2010 оны 3 дугаар сарын 22-нд зохион байгууллаа. 10 жилийн ойг тохиолдуулан цөмийн зэвсгээс ангид байх тухай Монгол Улсын хуулийг бүрэн хэрэгжүүлэхэд олон улсын атомын энергийн агентлагийн гүйцэтгэх үүргийг тодорхойлно сэдэвт зөвлөлдөх уулзалтыг Улаанбаатар хотноо зохион байгуулсан.

Эцэст нь зарим нэг санал, дүгнэлтийг танилцуулъя гэж бодож байна.

Цөмийн зэвсэггүй статусаа олон улсын хэмжээнд баталгаажуулах зорилгоор өнгөрсөн хугацаанд багагүй хүчин чармайлт гаргаж ажилласан байна. Ингэхдээ Гадаад харилцааны сайдын зөвлөлийн хуралдаанаас гаргасан шийдвэр, ажлын төлөвлөгөө, чиглэл, удирдамжийг баримталж ажилласан.

Энэ асуудлаар манай баримталж ирсэн тууштай бодлого, уйгагүй хүчин чармайлтын үр дүнд Монгол Улсын цөмийн зэвсэггүй статусын өвөрмөц онцлог байдал, ач холбогдлыг ойлгож, дэмжих, хамтран ажиллах чиг хандлага гишүүн орнуудын дунд бага, багаар бэхжиж, зан заншил болж, хэм хэмжээ болж эхэлж байгаа нь хамгийн гол үр дүн юм.

НҮБ-ын ерөнхий ассамблейн 65 дугаар чуулганаас манайд цөмийн зэвсэггүй статусын асуудлаар баталж гаргасан тогтоолд цөмийн зэвсэгтэй 5 гүрэн анх удаа хамтран зохиогчоор нэгдэж орсон нь үүний нэг илэрхийлэл гэж үзэх үндэстэй. Цөмийн зэвсэггүй бүсүүдийн бага хурлын нэрийг цөмийн зэвсэггүй бүсүүд болон Монгол гэж нэрлэх болсон нь манай статусын өвөрмөц онцлог байдал, манай улсын нэр хүнд, байр суурийг өргөж өгснөөрөө ач холбогдолтой болсон гэж үзнэ.

Хоёр хөрш болон цөмийн зэвсэгтэй бусад гурван гүрэнтэй хийсэн уулзалт, зөвлөгөөнүүдээс үзэхэд манай цөмийн зэвсэгтэй статусыг гэрээний хэлбэрээр баталгаажуулах асуудлыг цөмийн зэвсэгтэй 5 гүрэн хүлээн авахгүй нь тодорхой байна. Иймээс манай тал баталгааны эвтэй хэлбэрийг олбол заавал гэрээ байх ёстой гэж зүтгэхгүй хэмээн мэдэгдэж уян хатан байдал илэрхийлсэн нь Р-5-ын анхаарлыг татаж, тэд манай статусын асуудлаар өөр хоорондоо дахин зөвлөлдөх боллоо. Энэ нь асуудлыг урашлуулан үйл явцад тодорхой ахиц гарлаа гэж үзэх үндэстэй юм.

Олон улсын хамтын нийгэмлэг цөмийн зэвсгийн статусаа бататган бэхжүүлэхэд чиглэсэн манай хүчин чармайлтыг сайшаан дэмжиж байгаа хэдий ч статусыг өнөө хүртэл олон улсын төвшинд тодорхойлоогүй, олон улсын эрх зүйн үндэстэй баримт бичгээр баталгаажуулаагүй байгаа. Тиймээс энэ чиглэлийн үйл ажиллагаагаа цааш үргэлжлүүлэх. Чингэхдээ цөмийн зэвсэг бүхий 5 гүрний байр суурийг харгалзан асуудалд илүү бодитой, уян хатан байр сууринаас хандаж, яриа хэлэлцээрээ үргэлжлүүлэх нь зүйтэй юм. Тухайлбал, цөмийн зэвсэг бүхий 5 гүрнээс авах баталгааг гэрээгээр бус, санамж бичиг буюу протоколын аль нэг хэлбэрээр гаргуулж авч болох юм. Учир нь НҮБ-ын хүрээнд тогтсон жишгээр улс орнуудын тогтолцоо ямар ч хэлбэртэй байсан түүнийг хүлээн авч бүртгэдэг юм.

Манай улсын хувьд цөмийн зэвсэггүй 5 гүрнээс аюулгүйн баталгаа гаргуулж авах нь тийм ч хялбар зорилт биш бөгөөд үйл явц удаан үргэлжлэх нь тодорхой юм. Ямартаа ч үндэсний аюулгүй байдлыг хангахад чухал ач холбогдолтой энэ асуудлыг НҮБ-ын ерөнхий ассамблейн чуулганаар тогтмол хэлэлцүүлж байх, Монгол Улсын асуудлыг байнгын анхаарлын төвд байлгах, Монгол Улсын аюулгүй байдлын асуудлыг олон улсын хэмжээнд Р-5-ын  хүрээнд төдийгүй, олон улсын хэмжээнд байнга тавьж ярьж байх. Манай статусыг дэмжсэн, сайшаасан, цохон тэмдэглэсэн тодорхой заалтыг олон улсын болон хоёр талын баримт бичгүүдэд байнга ингэж тусгаж байх нь зүйтэй гэсэн саналтай байна. Энэ асуудал эцэслэн шийдвэрлэгдэх хүртлээ нэлээн хугацаа орно. Гэхдээ энэ нь байнга ингэж Монгол Улсын аюулгүй байдлын асуудлыг НҮБ-ын төвшинд болон олон улсын төвшинд хэлж, ярьж байх нь Монгол Улсын аюулгүй байдлыг улс төр, дипломатын аргаар хангах манай энэ зорилтын нэг хэсэг болж, асуудлыг хэлэлцүүлж байгаа нь өөрөө чухал дипломат хамгаалалт болох юм гэж үзэж байгаа учраас үүнийг байнга ингэж Их Хурлаар, дотоодын байгууллагуудаар, олон улсын төвшинд ч гэсэн энэ статусынхаа асуудлыг ярьж байх нь зүйтэй гэж үзэж, Байнгын хорооны хуралд танилцуулж байна.

Ингээд 2012 онд Монгол Улс цөмийн зэвсэггүй бүс хэмээн зарласны 20 жилийн ой тохионо. Иймд ойг тэмдэглэх хүрээнд цөмийн зэвсэггүй статусын асуудлыг сурталчлан таниулах, олон улсын хэмжээнд статусыг баталгаажуулах, урагшлуулах, улмаар эрх зүйн үндэстэй болгон баталгаажуулахад чиглэсэн тодорхой арга хэмжээг тусгай төлөвлөгөөний дагуу хэрэгжүүлэхээр төлөвлөж байна.

Байнгын хорооноос гарсан санал, дүгнэлтүүдийг нэгтгэж, энэ төлөвлөгөөгөө эцэслэн батлан гаргана. Энэ дотор нэлээн олон ажил, арга хэмжээнүүдийг төлөвлөсөн байгаа. Аюулгүй байдал, гадаад бодлогын байнгын хорооны протоколд дараах гурван саналыг тусгаж өгөөч гэж хүсэж байгаа юм.

1.Цөмийн зэвсэггүй статусыг баталгаажуулах талаар Засгийн газраас авч хэрэгжүүлж ирсэн бодлогыг зарчмын хувьд сайшаан тэмдэглэх.

2. 2012 онд авч хэрэгжүүлэх ажлын төлөвлөгөөг зарчмын хувьд зүйтэй гэж дэмжихийн зэрэгцээ асуудлыг анх санаачилснаас хойш 20 жил болж байгааг харгалзан цөмийн зэвсэгтэй 5 гүрэнтэй яриа, хэлэлцээг эрчимтэй үргэлжлүүлэн ажиллах нь зүйтэй гэсэн чиглэлийг гаргах.

3.Статусыг баталгаажуулах ажлын явцын талаар Улсын Их Хурлын Байнгын хороонд болон Үндэсний аюулгүй байдлын зөвлөлд мэдээлж байхыг Засгийн газарт үүрэг болгох гэсэн ийм гурван асуудлыг протоколд тусгая гэсэн саналтай байна.

Я.Батсуурь: -Г.Занданшатар сайдад баярлалаа. 

Мэдээлэлтэй холбогдуулж асуулт асуух гишүүд байна уу? Би нэг асуулт асууя. 

Хүйтэн дайны үед яах аргагүй цөмийн зэвсэг үнэхээр хурц асуудал байсан. Улс, гүрнүүд зэвсгийн хүчээр зарим нь бие биенээ айлган барих, сүрдүүлэн барих, хэн хүчтэй, бяртай армитай, цэрэгтэй нь илүү давамгай байдал эзлэх иймэрхүү байдал ажиглагддаг байсан. Сүүлийн үед олон улсын нөхцөл байдал өөрчлөгдөж байна л даа. Армитай, цэрэгтэй, буутай, пуужинтай, танктай гэдгээсээ илүүтэйгээр эдийн засгийн хөгжилтэй, чадавхи сайтай улс орнууд нь илүү давамгай байр суурь эзлэх болж. Түүний дотор эрчим хүчний эх үүсвэр улс орнуудын хоорондын харилцаанд чухал үүрэг гүйцэтгэж байна. Улс орнууд бие биенээ эрчим хүчний эх үүсвэрээр нь нөлөөлөх, дарамтлах, шахалт үзүүлэх хандлагууд ажиглагдаж байна /олон улсын харилцаанд/. Манай тавьж байгаа шаардлагыг биелүүлэхгүй бол танайд нийлүүлдэг газын нийлүүлэлтийг багасгана, хаана ч гэдэг юмуу, манай шаардлагыг биелүүлэхгүй бол хил, боомтоо чангатгана гэдэг юмуу, иймэрхүү хандлагууд олон улсын харилцаанд ажиглагдаж байна.

Цөмийн эрчим хүч яах аргагүй их чухал болж байна. Монгол Улс цөмийн эрчим хүчээрээ нэлээн баялаг, нөөц сайтай ийм улс. Ураны их баялагтай. Бид ямар ч гэсэн уранаа тодорхой хэмжээнд ашиглаж таарна. Тэр цагт Монгол Улс эрчим хүчний түүхий эд, эрчим хүч нийлүүлэгч томоохон улс болох ийм боломж бидэнд байгаа. Ингэснээрээ Монгол Улсын нэр нөлөө өсөх, нэмэгдэх ийм том боломж бий. Бид нэгэнт ураны баялагтай учраас цөмийн эрчим хүчийг ямар нэгэн байдлаар ашиглах нь тодорхой. Түлш үйлдвэрлэдэг ч юмуу, атомын цахилгаан станц барьдаг ч юмуу, иймэрхүү маягаар. Дандаа түүхий эд нийлүүлэгч байхгүй байх.

Бид өөрийнхөө энэ боломж, нөөцийг ашиглах, нэр нөлөөгөө дээшлүүлэх үед бидний одоо тавиад байгаа энэ том зорилт маань цөмийн зэвсэггүй статус болох зорилт маань ямар нэгэн байдлаар хоорондоо харшилдах тийм нөхцөл байдал үүсэх үү, үгүй юу гэсэн асуулт тавих гэж байгаа юм.

Г.Занданшатар: -Маш чухал асуулт асуулаа. Энэ асуултын хариултыг та бас тодорхой хэмжээгээр хөндлөө гэж бодож байна. Ер нь аюулгүй байдлыг баталгаажуулах чиглэлээр хоёр концепци сүүлийн үед ажиглагдаад байх шиг байгаа юм. Нэг нь цэвэр улс төр, дипломатын аргаар аюулгүй байдлыг хангах. Нөгөө нь гадаад харилцааг ч гэсэн эдийн засагжуулах үр дүнд улс орны эдийн засгийн хүчин чадавхи нэмэгдэж байж, хүмүүс нь сайхан амьдарч байж, тэр хэмжээгээр аюулгүй байдал баталгаажина гэсэн ийм чиглэл ажиглагдаж байна. Өөрөөр хэлбэл, цэвэр улс төрийн гадаад харицааны зэрэгцээ эдийн засгийн гадаад харилцааг эрчимтэй хөгжүүлсний үр дүнд улс орон өөрөө эдийн засгийн чадавхитай, хүн ард нь баян чинээлэг, санхүүгийн хувьд хүчин чадалтай, санхүүгийн эрх чөлөөтэй болж байж улс орны аюулгүй байдал илүү хангагдана гэсэн ийм хоёр чиглэлээр яваад байгаа.

Энэ дотроо хамгийн их анхаарал татаж байгаа асуудал бол олон улсын аюулгүй байдлын чиглэлээр эрчим хүчний аюулгүй байдлын асуудал, хүнсний аюулгүй байдлын асуудал дэлхий нийтийн анхаарлыг татаж байгаа. Энэ чиглэлээр ч гэсэн улс орнууд, дэлхийн олон талт хэлбэрээр болон хоёр талт хэлбэрээр олон хамтын ажиллагааны санаачилгууд яригдаад явж байна. Энэ дотор цөмийн зэвсгээс ангид байх тухай статус маань манай сайдын зөвлөлийн хурлаар хэлэлцэж байх үед ч тэр, ирээдүйд гарч болох манай боломжийг хягаарлах уу гэдэг асуудлаар өнөөгийн, ойрын ирээдүйд бид бүс нутгийг баталгаажуулах энэ гэрээний асуудал Монгол Улсын шинэ боломжуудыг хязгаарлах тийм заалт, зүйл одоогоор байхгүй гэж үзэж байгаа юм.

Хоёрдугаарт, угаасаа Монгол Улсын хувьд цөмийн эрчим хүчийг ашиглах асуудал өөрийн хуультай. Цөмийн зэвсгээс ангид бүс нутгийн тухай хууль байгаа. Энэ хуулийнхаа хүрээнд л энэ ажил маань явж байгаа. Монгол Улсын Их Хурлаас батлан гаргасан хуулийн хүрээнд энэ ажил маань явж байгаа. Тийм учраас хуулийн хүрээнд л энэ ажиллагаа улам эрчимжүүлж, байнга хэлэлцэж явж байна.

Би түрүүн хэлсэн. Дахин давтан хэлэхэд энэ гэрээ батлагдах хүртэл, өөрөөр хэлбэл, гэрээ хэлбэрээр юмуу, Р-5 нэмэх нь Монгол Улс гэсэн ийм хэлбэрээр цөмийн зэвсэгтэй 5 гүрэнтэй зургуулаа гэрээ, баримт бичиг байгуулах асуудал тийм хялбар, үр дүн нь шууд гарчих зүйл биш. Нэлээн урт удаан хугацааны тав, арван жилийн ч байдаг юмуу, урт, удаан хугацааны процесс байх нь тодорхой юм. Энэ процессыг явуулж байх нь, процесс нь өөрөө Монгол Улсын аюулгүй байдал гэдэг асуудал байдаг юм байна. Цөмийн зэвсэгтэй хоёр гүрний дунд жижиг Монгол Улсын аюулгүй байдал, цөмийн хор хөнөөл, аюулын асуудал байдаг юм байна гэж олон улсын төвшинд НҮБ дээр, хоёр талын гэрээ, тунхаглал, баримт бичгүүд дээр, олон улсын бүх хурал, зөвлөгөөнүүд дээр яригдаж байх нь өөрөө Монгол Улсын аюулгүй байдал гэдэг асуудлыг байнга олон улсын анхаарлын төвд байлгаж, хэм хэмжээ, зан заншил болгож дэлхий нийтийн анхаарлыг татаж байгаа нь өөрөө дипломат процесс маань өөрөө аюулгүй байдлыг хангаж байгаа нэг дипломат арга хэрэгсэл, ажил юм. 

Жил болгон НҮБ-аар, НҮБ-ын ерөнхий чуулганаар цөмийн зэвсэггүй асуудлаарх тогтоолыг батлан гаргадаг. Энэ дээр Р-5 анх удаа хамтран зохиогдчихоод нэгдэж орсноос эхлээд бага, багаар асуудал урагшлаад яваад байгаа нь олон улсын төвшинд ингэж яригдаж байгаа нь манай улсын энэ статусын өвөрмөц онцлог байдал, Монгол Улсын нэр хүнд, байр суурийг өргөж байгаагаараа ач холбогдолтой болж байна. Ирээдүйд гарч ирэх цөмийн эрчим хүч ашиглах бодлого гараад ирвэл үүнтэй зөрчилдөх асуудлыг эргэж ярьж болох юм. Одоогоор гараагүй байгаа атомын цахилгаан станц барьж байгуулах ч гэдэг юмуу, энэ нь яг жижиг улсын хувьд үр ашигтай юмуу, үгүй юу, цөмийн технологи ашиглах бололцоонууд, цөмийн банк гээд яриад байгаа бүтэн цикль хийх асуудал Монгол Улсын одоогийн хууль тогтоомжийн хүрээнд болон цөмийн зэвсгээс ангид байх тухай хуулийн хүрээнд шийдэгдэх учраас үүнтэйгээ нэг хуулийн дор хамт байгаа учраас энэ тогтоолын төсөл баримт бичиг зөрчилдөхгүй гэж үзэж байгаа юм.

Я.Батсуурь: -Онон захирлаас нэг зүйл тодруулъя. НҮБ-ын аюулгүйн зөвлөлийн байнгын 5 гишүүн буюу цөмийн зэвсэгт 5 гүрэнтэй Монгол шиг иймэрхүү маягаар тусдаа ийм цөмийн зэвсэггүй статусын гэрээ байгуулсан улс болон бүлэг улс, бүс нутаг байна уу?

Онон: -Монгол Улсаас өөр тийм, дангаараа цөмийн зэвсэггүй статустай улс гэсэн тийм юу байхгүй. Зүгээр, цөмийн зэвсэггүй бүсүүд гэж байгаа. Гэрээнүүд байгуулагдсан байгаа. Жишээлбэл, Латин Америк, Карибийн бүсийнх байна, Зүүн Өмнөд Азийнх гэж байна, Африкийн бүс гэж байна. Төв Азийн бүс гэж байна. Монгол Улс шиг дангаараа статусаа зарласан улс байхгүй.

Я.Батсуурь: -Баярлалаа. Мэдээлэлтэй холбогдуулж санал хэлэх, үг хэлэх гишүүд байна уу?

-Байхгүй байна.

Үүгээр эхний асуудлыг өндөрлөж байна. Ажлын хэсэгт баярлалаа.

Хоёр. Монгол Улсаас Бутаны Вант Улстай дипломат харилцаа тогтоох тухай асуудлыг зөвшилцөх.

Ажлын хэсэгт Г.Занданшатар сайд, Гадаад харилцааны яамны Стратеги төлөвлөлт, хяналт шинжилгээ, үнэлгээний газрын захирал Батжаргал, Гадаад харилцааны яамны Стратеги төлөвлөлт, хяналт шинжилгээ, үнэлгээний газрын атташе Энх-Орших.

Монгол Улсаас Бутаны Вант Улстай дипломат харилцаа тогтоох тухай асуудлаар Гадаад харилцааны сайд Г.Занданшатар танилцуулга хийнэ.

Г.Занданшатар: -Байнгын хорооны дарга, эрхэм гишүүд ээ. Монгол Улсын үндэсний аюулгүй байдлын үзэл баримтлал, гадаад бодлогын үзэл баримтлалын үзэл санаа болон Монгол Улсын гадаад бодлогын нээлттэй, олон тулгуурт байх зарчмыг удирдлага болгон НҮБ-ын гишүүн, дипломат харилцаа тогтоогүй байгаа нийт 45 улстай дипломат харилцаа тогтоохоор ажиллаж байна.

Өнөөдөр Байнгын хорооны хурлаар Бутаны Вант Улстай дипломат харилцаа тогтоох тухай асуудал.

Монгол Улс 1971 оны Бутаны Вант Улсыг НҮБ-д гишүүнээр элсэхэд дэмжлэг үзүүлж байсан бөгөөд Бутаны тал хариу талархал илэрхийлсэн байдаг. Дипломат харилцаа тогтоох асуудлаар манай улс Бутаны Вант Улстай 1975 оноос хойш нэг бус удаа санал солилцож байсан. Монгол Улсын Ерөнхийлөгчийн Тамгын газар 2009 оны 10 дугаар сард Гадаад харилцааны сайд Бутаны Вант Улстай дипломат харилцаа тогтоох асуудлыг тэргүүн ээлжинд хэрэгжүүлэх чиглэл өгсөн. Хоёр улс дипломат харилцаагүй ч олон улсын байгууллага, НҮБ-ын хүрээнд хамтран ажиллаж, шашны байгууллага, сүм хийдүүдийн хооронд төлөөлөгч харилцан солилцох зэргээр ажиллаж байсан болно.

Гадаад харилцааны яам Бутаны Вант Улстай дипломат харилцаа тогтоох чиглэлээр хүчин чармайлт тавьж ажилласны үр дүнд 2011 оны 11 дүгээр сарын 09-ний өдөр Бутаны тал манай саналд зөвшөөрсөн хариу өгөөд байгаа.

Бутаны Вант Улс дэлхийн 26 улстай дипломат харилцаатай. Тэдгээрийн олонхи нь хаант засаглалтай улс оронд байдаг бөгөөд хүн ам цөөн, жижиг орны хувьд гадаад харилцаагаа тэлэх асуудалд ихээхэн болгоомж, анхааралтай ханддаг орон юм. Бутаны Вант Улстай дипломат харилцаа тогтоох асуудлыг Засгийн газрын 2011 оны 12 дугаар сарын 13-ны өдрийн хуралдаанаар хэлэлцээд Аюулгүй байдал, гадаад бодлогын байнгын хороотой зөвшилцөх шийдвэр гаргасан.

Геополитик, газар зүйн байршил, шашин шүтлэг, мөн соёлын өв уламжлалын хувьд ижил төстэй. Бутаны Вант Улстай дипломат харилцаа тогтоох нь Монгол Улсын гадаад харилцааг бэхжүүлэх, олон улсын тавцанд нийтлэг эрх ашгийг хамгаалах, хоёр болон олон талт хамтын ажиллагааг хөгжүүлэх, хөгжлийн туршлага солилцох, нийтлэг эрх ашгаа хамгаалахад тус дөхөм үзүүлэх юм.

Ер нь НҮБ-ын гишүүн бүх улсуудтай дипломат харилцаа тогтоосноор НҮБ, түүний төрөлжсөн байгууллагууд, дэлхийн худалдааны байгууллага зэрэг олон талт тогтолцоо, механизмын хүрээнд нийтлэг ашиг сонирхлын төлөө бие биенээ дэмжиж хамтран ажиллах боломж нэмэгдэх ач холбогдолтой юм. Асуудлыг хэлэлцэн шийдвэрлэж өгөхийг хүсэж байна.

Я.Батсуурь: -Г.Занданшатар сайдад баярлалаа.

Хэлэлцэж буй асуудалтай холбогдуулж асуулт асуух гишүүн байна уу?

-Байхгүй байна.

Үг хэлэх, санал хэлэх гишүүн байна уу?

-Байхгүй байна.

Санал хураалт явуулъя.

Монгол Улсаас Бутаны Вант Улстай дипломат харилцаа тогтоохыг дэмжье гэсэн томъёоллоор санал хураалт явагдаж байна.

Зөвшөөрсөн

Бүгд

Гишүүдийн олонхийн саналаар дэмжигдлээ.

Асуудлыг хэлэлцэн зөвшилцсөн болон Байнгын хорооноос гарах санал, дүгнэлт, хуралдааны тэмдэглэлийг Засгийн газарт хүргүүлье. Үүгээр хоёр дахь асуудлыг хэлэлцэж дууслаа. 

Өнөөдрийн Байнгын хорооны хуралдаан төлөвлөсөн асуудлаа хэлэлцэж дууслаа. Хуралдаанд оролцсон гишүүдэд баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
